‘n Boodskap vir die Bergies

DAAR IS LIG IN JOU

Selfs die kleinste liggie is sterker as die donker.

Jou gedagtes kan die lig in jou aanskakel.

Een van die grootste ontdekkings wat jy kan maak is om te besef dat jy baie meer is as net jou lyf.

Jou verlede en verkeerde besluite kan nie die beeld van jou Skepper in jou kanselleer nie.

Daar is iets groter in jou as die mag van ou gewoontes en jou dors na drank.

Selfs die dorre woestyn kan weer blom as die reën kom.

Net soos alkohol in die bloed kom en jou liggaam bedwelm, 

kom hierdie woorde wat jy lees in jou gedagtes om jou lewe weer nuut te maak.

Wanneer die reën kom, word selfs die hardste en droogste kors grond weer sag en die saad ontkiem vanself.

Die saad doen iets wat geen mens kan doen nie. 

Die slimste boer kan nie ‘n perskepit maak nie.

Wanneer die seisoen draai, bot selfs die ou, droë, dooie takke ewe nuut.

Die diamant onder die kluite gee aan die lappie grond sy waarde.

Die erdekruik neem sy waarde van die skat wat dit berg.

Daar is ‘n waarde in jou wat niks te doen het met jou beste of slegste prestasie nie.

Jy is vir jou Skepper net soveel werd as die lewe van Sy Seun.

God glo in jou.

Jesus is jou broer, daarom sterf Hy in jou plek.

Om lief te hê, is om waarde te besef.

Jare gelede koop my pa ‘n Landrover. Met sy eerste poging in die veld sit hy gruwelik vas in die modder! ‘n Gespook en grawe om uit te kom was tevergeefs! ‘n Weldoener stop om te help. ’Maar meneer, u het dan nie die rathefboom ingedruk in 4xwiel aandrywing nie!’ Druk toe die rat in, woeps, daars die voertuig uit!

Groot verleentheid! Nog groter les!! 

Die voertuig is juis ontwerp vir rowwe terrein. 

Hoeveel te meer die mens!

